
sþ. 628. Tillaga til þingsályktunar [316. mál]
um bætta vettvangsþekkingu þingmanna.

Fim.: Unnur Sólrún Bragadóttir.

Alþingi ályktar að undirbúa skuli breytingu á starfi þingmanna, annarra en ráðherra,
sem feli í sér að þingmönnum verði ár hvert skylt að starfa tvær vikur við almenn
framleiðslu- eða þjónustustörf í sínu kjördæmi. Jafnframt skyldunni sé þetta réttur sem
þingmanni ber. Þessar starfsvikur falli inn í starf þingmanna á jafneðlilegan hátt og viðvera á
þingfundum gerir nú. Í þessu skyni verði sett á fót nefnd á vegum Alþingis til að undirbúa
breytinguna. Nefndin starfi í náinni samvinnu við samtök launafólks og atvinnurekenda.
Miðað skal við að nefndin skili áliti fyrir upphaf næsta þings.

Greinargerð.

Menntun og fyrri störf þingmanna eru margs konar og því saman komin margháttuð
reynsla á Alþingi. Það er þó sláandi að fáir þingmenn koma úr almennum framleiðslu- eða
þjónustustörfum, störfum sem stór hluti íslensku þjóðarinnar vinnur. Margir þingmenn hafa
einhvern tíma unnið þessi störf en það er þó langt um liðið hjá flestum.

Það hefur margoft komið fram í tali þingmanna hve mikilvægt sé að bakgrunnur þeirra
sé sem fjölbreytilegastur og að Alþingi endurspegli það samfélag sem best er það stjórnar.
Til að svo geti orðið er nauðsynlegt að þingmenn afli sér reglulega þekkingar og reynslu á
almennum framleiðslu- og þjónustustörfum, þeim störfum sem minnst eru metin og lægst
eru launuð. Þeim er nauðsynlegt að vita af eigin raun hvaða kjör hinn almenni launamaður
býr við og hvaða erfiði liggur að baki hverrar krónu sem þeir ráðstafa. Hálfur mánuður
skipti ekki sköpum, en gæfi þingmönnum tækifæri til að komast í nána snertingu við kjör
hins almenna launamanns og kynnast viðhorfum hans.

Flutningsmaður álítur eðlilegt að þau fyrirtæki sem tækju þingmenn í vinnu greiddu
þeim ekki laun, en að föst þingmannslaun breyttust þann tíma og í staðinn kæmu laun sam-
svarandi þeim er þeir hefðu fengið á viðkomandi vinnustað.

Að sjálfsögðu er líkamlegt atgervi þingmanna ærið mismunandi en eflaust tækist að
finna störf sem flestir gætu ráðið við. Þá yrðu þeir þingmenn undanskildir þátttöku í starfs-
vikunum sem ekki hefðu heilsu til.


